
IRIBURIRO 

Umwana niwe mizero y’Igihugu, agomba kwitabwaho, ategurirwa kuba 

umuturage mwiza urangwa n’ubuzima bwiza haba ku mubiri no mu mitekerereze 

kandi afite ubushobozi bwo kwikemurira ibibazo.  

Kugira ngo igihugu gikomeze kuba cyiza, kigere ku iterambere rirambye, ni 

ngombwa ko abana bose kuva bakiri bato, barerwa neza, bagahabwa 

indangagaciro kandi bakarindwa imirimo ivunanye ibatesha agaciro, bagahabwa 

uburere n’uburezi by’ibanze bifatika bibafasha kuzagera ku iterambere kuko 

ubukungu bw’igihugu bushingira ku baturage bacyo, ku bushobozi n’ubwenge 

bafite.  

By’umwihariko umwana agomba kurindwa icyo aricyo cyose cyahungabanya 

imikurire myiza n’iterambere rye, agatozwa inshingano ze zirimo : kwiga, 

kubaha, kumvira, ikinyabupfura, gukunda Igihugu no gukora umurimo unoze 

hashingiwe ku kigero cy’imyaka agezemo. 

 

       I. Ibisobanuro by’amagambo 

I. 1. Umwana 

Umwana ni umuntu wese utaragira imyaka cumi n’umunani 18 

Mu rwego rw’umuco, Umwana bisobanura umuntu wese ukomoka ku mubyeyi 

hatitawe ku myaka afite. Ibi bisobanuye ko umuntu wese, imbere y’umubyeyi we 

cyangwa undi muntu wese umurusha imyaka, aba ari umwana. 

I.2. Umurimo :  

Ni igikorwa gikoreshwa cyangwa gikoreshejwe ubwenge cyangwa imbaraga 

z’umubiri hagamijwe kugera ku ntego, n’inshingano runaka ziba zigomba 

gukorwa mu gihe kiba cyateganyijwe. 

 

I.3. Imirimo ibujijwe ku mwana 

Ni imirimo yose ibangamira imikurire y'umwana, imuvutsa amahirwe, imutesha 

agaciro, kandi ikabangamira iterambere ry'ubuzima bwe n'imitekerereze. 

 

 

 

 

 

 

 

I.4. Imirimo yoroheje ikorwa n’abana 

Ni imirimo idashobora kubangamira Ubuzima cyangwa imikurire by' Umwana, 

idashobora kubangamira imyigire ye, kwitabira ubumenyi ngiro cyangwa izindi 

gahunda z'amahugurwa zemejwe na Leta. Ni imirimo ikorwa ku manywa hagati 

ya saa kumi n'ebyiri n'igice z'igitondo na saa kumi n'ebyiri n'igice z'umugoroba 

kandi umwana akawukora agenzurwa n'umuntu mukuru.  

 

Amahame rusange y'uburenganzira bw'umwana 

 Uburenganzira bw’umwana bushingiye ku mahame rusange atandatu (6) 

 Uburinganire bw'abana : abana bavuka bangana kandi bafite 

uburenganzira bumwe n'ubwisanzure bugenwa n'amategeko, kandi 

barindwa ivangura iryo ari ryo ryose; 

 Uburenganzira bwo kubaho : umwana afite uburenganzira bwo 

kubaho kandi ntashobora kubuvutswa; 

 Uburenganzira bw'imikurire : kugira ngo akure neza ku mubiri, mu 

mitekerereze, mu kwemera, mu bwenge, mu bitekerezo no mu 

mibanire ye n'abandi ku buryo buhuje n'agaciro ka muntu; 

 Uburenganzira bw'umwana bwo kurengerwa : bitewe n'ikigero 

n'imibereho arimo nk'uko biteganywa n'amategeko y'u Rwanda ndetse 

n'amategeko mpuzamahanga; 

 Uburenganzira ku burezi : Umwana afite uburenganzira ku burezi ; 

 Kurererwa mu muryango : Ababyeyi bombi bafite inshingano zo 

kurera abana babo, abo bafitanye isano cyangwa imfubyi biyemeje 

kurera babyemerewe n'amategeko. 

II. Imirimo ibujijwe ku mwana : 

Imirimo y’ubuhinzi n’ubworozi nko kunoga icyayi, guhinga ibisheke, imirimo 

y’isarura no kuragira inka n’ingurube, gukora mu nganda no mu bucukuzi 

bw’amabuye y’agaciro. Abakoresha bahitamo gukoresha abana kuko 

babahemba amafaranga make ugereranyije n’abandi bakozi, kubagenzura 

biroroshye ndetse rimwe na rimwe usanga nta gihembo baba bagenerwa uretse 

utuntu tw’uduhendabana basimbuza ikiguzi cy’umurimo. 

Ingingo yaryo ya 5:  ivuga ku myaka fatizo yo gutangira gukora akazi ari cumi 

n’itandatu (16). Icyakora, umwana uri hagati y’imyaka cumi n’itatu (13) na cumi 

n’itanu (15) yemerewe gukora gusa imirimo yoroheje mu rwego rwo kwitoza 

umurimo; 

Ingingo ya 6 : ivuga ku mirimo ibujijwe ku mwana, nko gukoresha umwana 

utarageza ku myaka cumi n’umunani (18) umwe muri iyi mirimo ikurikira 

birabujijwe : 

- Kubashyira mu bucakara n’ibisa na bwo 

- Kubakoresha nk’abaja mu kwishyura amadeni 

- Gucuruza ibiyobyabwenge 

- Kubakoresha mu biterasoni bishingiye ku gitsina, 

- imirimo ihungabanya imiterere y’umubiri w’umwana; 

- imirimo ikorerwa munsi y’ubutaka, munsi y’amazi, kandi harehare 

cyangwa hafunganye; 

- imirimo ikoreshwa imashini n’ibikoresho bishobora kugira ingaruka mbi 

cyangwa isaba guterura no kwikorera umutwaro uremereye; 

- imirimo ikorerwa ahantu hari ubushyuhe, ubukonje, urusaku 

- ibitigita n’ibindi byangiza ubuzima bw’umwana; 

- imirimo ikorwa amasaha menshi, mu ijoro cyangwa ikorerwa ahantu 

hafunganye. 

- Umwana uri munsi y’imyaka itanu (5) nta murimo yemerewe gukora; 

- Umwana ufite kuva ku myaka 5-12 yemerewe gukora imirimo yo 

murugo iwabo, idahemberwa : nko gufasha ababyeyi gutegura 

ifunguro, kumesa imyenda, isuku yo mu rugo, gukoresha imikoro 

barumuna be, gutumwa, kuzana umusaruro mu murima, kuvoma amazi 

yo murugo, kudahira inka, kuzana ubwatsi bw’amatungo n’ibindi 

byoroheje. 

 

 

Imwe mu mirimo yo hanze umwana uri hagati ya 12-15 

yemerewe gukora ni : 

Kwimenyereza umwuga, gukoresha mudasobwa, gucuruza amakarita yo 

guhamagara cyangwa Mituyu, gukora Televiziyo, Radio n'ibindi bikoresho 

bitandukanye, gutanga ibinyamakuru, gufasha umubyeyi cyangwa undi muntu 

kwakira abakiliya mu iduka cyangwa ahandi hantu hakorerwa ubucuruzi 

cyangwa hatangirwa serivisi, gucuruza umuriro, amata, amakarita, Mobile 

Money (Mobayilomani), interineti (lnternet) n'ibindi...guhura cyangwa gusya 

imyaka n'imashini yo mu rugo, gusuka, Kogosha, Gucuruza. 

III. Impamvu zitera abana gukora imirimo ibujijwe 

Ubukene, Kudasobanukirwa, Kurarikira kw’abana 

IV. Ingaruka z`imirimo ibujijwe ku mwana, by`umwihariko no ku gihugu 

muri rusange : 

 Ingaruka ku bana 

Kugwingira ku mubiri no mu bwenge, kutiga, gucikiza amashuri, guhorana 

ipfunwe, kwishora mu biyobyabwenge, urupfu. 

 Ingaruka ku gihugu 

Gutakaza imbaraga z’ejo hazaza, kudindira k’ubukungu, kugira abaturage 

benshi badashoboye kwibeshaho, gushora amafaranga mu buvuzi 

 

VI. Uruhare rwa buri wese mu kurwanya imirimo mibi 

ikoreshwa abana 

 

 Uruhare rw’abana 

Abana bagomba kumenya uburenganzira n’inshingano zabo,kwirinda 

kurarikira amafaranga, kwiyakira no kwemera ubushobozi bw’ababyeyi 

babo. 

 Uruhare rw’ababyeyi 

Kwita ku burere bw’abana babo no kubaha ibibatunga,Kumenya gutandukanya 

imirimo ibujijwe n’imirimo yoroheje ku bana 

 Uruhare rw’abikorera  

Gufata umwana wese nk’uwawe, kwirinda gushakira inyungu nyinshi ku bana; 

 

 Uruhare rw’inzego z`ibanze 

Gukora ubukangurambaga bwimbitse ku kurwanya ikoreshwa ry’imirimo ibujijwe 

ku bana, gukora igenzura mu mafasi y’imirimo ahakekwa gukoresha abana (mu 

mirima y’icyayi, mu birombe by’amabuye y’agaciro no mu matafari, mu masoko), 

gushyira mu bikorwa ibihano biteganywa n’amategeko ku muntu ufashwe 

akoresha umwana 

 

VII. Ibikorwa na Komisiyo 

Mu rwego rwo kurwanya no gukumira imirimo ibujijwe ku mwanaKomisiyo 

y’igihugu y’Uburenganzira bwa Muntu ikora ubushakashatsi ku mirimo ibujijwe 

ku mwana n’ingaruka zayo. Hashyizweho urwego rushinzwe kureberera 

uburenganzira bw’umwana muri rusange uko bwubahirizwa mu gihugu hose 

rukanayigezaho raporo buri kwezi; 

 

Umwanzuro 

Ikibazo cy’imirimo ibujijwe ku mwana kigomba kurwanywa no gukumirwa na buri 

wese. Twese dufite inshingano yo guhaguruka tukarwanya imirimo ibujijwe ku 

mwana, ibi bikaba bisaba ko buri wese amenya uburenganzira bw’umwana, 

kandi akagira uruhare mu kubukangurira abandi, kuko ari uburyo bwiza bwo 

guyikumira no kuyirwanya. 

 

 


